
ОЛИЙ ТАЪЛИМДА ПЕДАГОГ КАДРЛАРНИНГ ИННОВАЦИОН ФАОЛИЯТИНИ 

ПСИХОЛОГИК-ПЕДАГОГИК ҚЎЛЛАБ-ҚУВВАТЛАШ 

 
Аннотация. Мақолада олий таълим педагог кадрларининг инновацион фаолиятига оид 

масалалар кўриб чиқилган. Педагогик кадрларнинг профессионал фаолиятида кузатиладиган 
қийинчиликлар ва тўсиқлар, уларни бартараф этиш йўллари тўғрисида фикр юритилган. Ўқитувчилар 
фаолиятида вужудга келувчи касбий сўниш ҳодисасининг моҳияти ва сабаблари тавсифланган. Педагог 
инновацион фаолиятидаги муаммоларнинг психологик моҳиятини очиш, шахснинг инновацион 
потенциалини фаоллаштириш мақсадига қаратилган махсус психологик-педагогик дастурларларнинг 
аҳамияти илмий асосланган. Олий таълим педагог кадрларининг касбий инновацион фаолиятга 
психологик тайёрлик даражасини баҳолаш доирасида ўтказилган тадқиқот натижалари тақдим этилган. 
Олий таълим муассасаси ўқитувчисининг инновацион фаолияти маваффақиятини таъминлашга 
қаратилган: ўқитувчи инновацион фаолиятининг ўзига хос хусусиятларини аниқлаш; педагог кадрлари 
психологик-педагогик қўллаб-қувватлашнинг моҳияти, таркиби ва вазифаларини тавсифлаш; педагог 
кадрлар инновацион фаолиятини психологик-педагогик қўллаб-қувватлаш моделини ишлаб чиқиш ва 
асослаш; педагог кадрлар инновацион фаолиятини ва психологик-педагогик қўллаб-қувватлашнинг 
асосий йўналишларини ишлаб чиқиш ва асослаш; педагог кадрларнинг муваффақиятли инновацион 
фаолиятини таъминловчи воситалар мажмуасини ишлаб чиқиш каби вазифалар аниқлаштирилган. 

Калит сўзлар: педагогик инновация, касбий сўниш синдроми, инновацияларга қаршилик 
кўрсатиш, профессионал деформация, касбий ривожланиш. 

ПСИХОЛОГО-ПЕДАГОГИЧЕСКОЕ СОПРОВОЖДЕНИЕ ИННОВАЦИОННОЙ 

ДЕЯТЕЛЬНОСТИ ПРЕПОДАВАТЕЛЕЙ ВЫСШИХ  
УЧЕБНЫХ ЗАВЕДЕНИЙ 

 
Аннотация. В статье рассматриваются вопросы связанные с инновационной деятельностью 

преподавателей высших учебных заведений, сложности и барьеры возникающие в процессе 
профессиональной деятельности педагогических кадров. В представленной статье автор освещает один 
из наиболее сложных вопросов профессионального развития учителя в современной системы 
образования. В статье рассматриваются факторы, являющиеся специфическими стрессорами в 
педагогической деятельности и приводящие к дезадаптации и эмоциональному выгоранию педагога. 
Вместе с тем автор не только указывает на проблемные зоны в профессии современного учителя, но и 
предлагает пути в качестве решения этих проблем включение педагога в различные виды инновационной 
деятельности и создание комплекса мероприятий, направленных на развитие личностного роста 
педагога, позволяющие решить задачу повышения психологической культуры в образовательном 
пространстве. 

PSYCHOLOGICAL AND PEDAGOGICAL SUPPORT OF INNOVATIVE ACTIVITIES OF 

TEACHERS IN HIGHER EDUCATIONAL INSTITUTIONS 
 
Abstract. The article deals with issues related to the innovative activities of teachers of higher educational 

institutions; difficulties and barriers arising in the process of professional activity of teaching staff. In the 
presented article, the author highlights one of the most difficult issues of teacher professional development in the 
modern education system. The article discusses the factors that are specific stressors in pedagogical activity and 
lead to maladjustment and emotional burnout of the teacher. At the same time, the author not only points out the 
problem areas in the profession of a modern teacher, but also suggests ways to solve these problems by including 
the teacher in various types of innovative activities and creating a set of measures aimed at developing the 
personal growth of the teacher, allowing to solve the problem of improving the psychological culture in 
educational space. 

Keywords: pedagogical innovation, professional burnout syndrome, professional deformation, resistance 
to innovation, professional development  

Кириш. Инновацион таълим концепцияларини яратишнинг марказлари бўлган 

олий таълим муасасалари шахс креатив хусусиятларини ривожлантириш ва 

шакллантиришнинг оптимал усулларини излаш жараёнидадир. Жамиятдаги таълим-

тарбия жараёнида инновацион технологияларни қўллашга бўлган қизиқиш ва 

эҳтиёжнинг ортиб бориши педагог кадрлар ўрни ва вазифаларининг глобал 

трансформациясига олиб келмоқда. Ушбу ҳолат бир томондан, талабаларда 

профессионал маданиятни тарбиялашнинг юқори сифатини таъминласа, бошқа 

томондан, ўз-ўзини янги инновацион типдаги шахс сифатида англаш ва 

ривожлантиришга йўналтирувчи касбий сифатларни шакллантиришга имкон беради. 

Олий таълимнинг бугунги ривожланиш босқичида педагог индивидуал таълим 

маршрутини таъминловчи мураббий, инновацион ва креатив ғояларни илгари суриш 

имкониятига эга бўлган лидер, янги таълим лойиҳаларини мослаштирувчи ва илгари 

сурувчи ҳамда янги инновацион технологияларни, таълим платформаларини яратувчи 

новатор сифатида майдонга чиқади.   

Илмий-педагогик кадрларни қайта тайёрлаш ва малакасини оширишнинг 

замонавий инновацион моделларини татбиқ қилиш давлат сиёсатини амалга ошириш 

олий таълим ўқитувчиси томонидан инновациялар аҳамиятини тўғри баҳолаш, ижодий 

қобилиятлар, юзага чиқарилмаган ва яширин ресурслар, имкониятларини 

фаоллаштириш, профессионал фаолиятда ўз-ўзини ривожлантиришга қаратилган 

мақсадларни ҳаётий фаолиятнинг стратегик омили сифатида қабул қилиш каби 

шартлар бажарилган ҳолдагина мумкин бўлади. Ушбу вазифани амалга ошириш кўп 

ҳолларда ўқитувчиларнинг ўз ички шахсий ресурсларини фаоллаштиришга, вужудга 

келувчи муаммолар ноанъанавий ечимларини излаш эҳтиёжи ва имкониятлари билан 

ўз профессионал фаолиятини мукаммаллаштиришга, таълимга инновацион ёндашувни 

ижодий тарзда тушуниш ва амалга оширишга тайёрлиги билан аниқланади. Шахснинг 

ички имкониятлари билан реал маҳсулдор инновацион фаолият орасидаги қарама-

қаршиликни бартараф этишга имкон берувчи мақсадларни тўғри белгилаш қобилияти 

сифатида қаралувчи шахснинг инновацион потециали бундай ресурслардан бири бўлиб 

ҳисобланади. 

Адабиётлар таҳлили ва методология. Ривожланган хорижий мамлакатларда 

педагог фаолиятининг инновацион характер касб этишига эришиш масаласи ўтган 

асрнинг 60-йилларидан бошлаб жиддий ўрганила бошлаган. Хусусан, Х. Барнет, Ж. 

Бассет, Д. Гамильтон, Н. Гросс, Р. Карлсон, М. Майлз, А. Хейвлок, Д.Чен, Р.Эдем, Ф.Н. 

Гоноболин, С.М. Годнин, В.И.Загвязинский, В.А.Кан-Калик, Н.В.Кузьмина ҳамда 

В.А.Сластенин каби тадкикотчилар томонидан олиб борилган ишларда инновацион 

фаолият, педагогик фаолиятга инновацион ёндашиш, инновацион ғояларни асослаш ва 

уларни амалиётга самарали тадбик этиш каби масалалар тадқиқ этилган. Инновацион 

фаолият педагогик маданиятнинг муҳим таркибий қисми сифатида Н. Азизхўжаева, Е.В. 

Бондаревская, Н.А. Банько, С.Д. Муканова, Н.И. Наумкин, М. Очилов, М.Тожиев, Б. 

Зиёмуҳамедов, Н. Сайидаҳмедовлар томонидан тадқиқ қилинган. Тарбия соҳасидаги 

инновацион жараёнлар Р.Ж. Ишмуҳамедов, А.А. Абдуқодиров, Р.А. Мавлонова; таълим 

муассасаларида инновацион муҳитни ташкил этиш масаласи У.Ш. Бегимқулов, Е.В. 

Киприянова; таълим жараёнига янгиликларни киритишдаги психологик тўсиқларни 

енгиш бўйича А.М. Хон, бўлажак ўқитувчини инновацион фаолиятга тайёрлаш бўйича 

О.Р. Бадагуева, Г.Т. Мусабекова, М. Жуманиёзова, гуманитар олий таълим муассасасида 

инновацион таълим муҳитини шакллантириш бўйича В.П. Делия ишлари ўқитувчининг 

инновацион педагогик фаолияти, мазмуни, воситаларини аниқлашга асос бўлди.  

Натижалар. Новатор-педагоглар олиб борувчи инновацион фаолият 

унумдорлигига уларнинг индивидуал шахсий сифатларининг таъсирини ўрганишга 

қаратилган тадқиқотлар жараёнида субъектив омиллар янгиликларни қўллаш 

босқичида ҳам, оммалаштириш босқичида ҳам ўз таъсирини кўрсатиши аниқланган. Бу 

жараёнда новатор педагог ҳам муайян янгилик муаллифи, ҳам ижодкор ролида фаолият 

кўрсатади. Бу эса педагогик инновацион фаолиятнинг эффективлиги тўлалигича 

ўқитувчи шахсий ички потенциалининг ривожланиш даражасига, интеллектуал, ҳиссий 

ва ижодий қобилиятларига боғлиқ эканлигидан далолат беради. Демак, инновацион 

фаолиятни амалга ошириш учун педагогнинг юқори даражадаги ўз-ўзини 

ривожлантириш даражаси талаб этилади. Бу эса педагогик инновацион фаолиятни 

психологик қўллаб-қувватлаш тизимига ўқитувчилар шахсий ва ижодий потенциалини 

ривожлантириш дастурини киритиш зарурлигини тасдиқлайди. Ушбу дастурнинг 

мақсади педагог кадрларга таълим жараёнига инновацияларни қўллашда юзага 

келувчи тўсиқларни енгиб ўтишда ёрдам кўрсатишдан иборат. Педагогик инновацион 

фаолиятдаги муаммоларнинг психологик моҳиятини очиш нуқтаи назаридан А.Ф. 

Балакиревнинг бу борадаги фикри эътиборга молик. Унинг фикрича, педагог 

инновацион мақсадларга эришиш зарурияти билан яратилган имкониятларнинг 

чегараланганлиги орасида қарама-қаршилик мавжуд эканлигини англайди. [1, Б. 97-

120]. Хўш, педагоглар инновацион фаолиятда қандай тўсиқларга учрайди? Бу борада 

И.Е. Пискарева томонидан ажратиб берилган муаммолар эътиборга сазовордир[2, Б. 16-

27]:  

• Педагогик (профессионал): ўз меҳнатининг юқори натижаларига 

интилишнинг, ижодкорлик қобилиятининг, янги ғоялар, педагогик технологияларни 

қўллашга қизиқишнинг мавжуд эмаслиги; 

• психологик: ўз-ўзини мукаммаллаштиришга интилишнинг, педагогик 

инноватикага қизиқишнинг мавжуд эмаслиги; 

• ижтимоий: меҳнат ҳақи, шароитларидан норозилик, касбий ўсиш учун 

имкониятларнинг чегараланганлиги. 

Бундан кўринадики, юқорида санаб ўтилган психологик тўсиқларнинг кўпчилиги 

педагогларнинг шахсий-эмоционал соҳасига тааллуқли бўлиб, уларнинг оқибати 

сифатида вужудга келувчи “касбий сўниш синдроми” тўғрисида эслатиб ўтиш лозим.  

Муҳокама. Жамиятда юз бераётган ўзгаришлар шароитида замонавий 

ўқитувчининг нафақат касбий билим, малака, кўникмаларига, балки унинг шахсий 

ривожи, психологик ҳолатига ҳам юқори талаблар қўйилмоқда. Кўпчилик 

мутахассислар фикрига кўра,  педагогик фаолият инсон шахсини энг кўп 

деформацияловчи касбий фаолият турларидан бири бўлиб ҳисобланади. [3, Б. 61]. 

Меҳнат хаққи миқдори ва шароитларидан қаноатланмаслик, таълим муассасаларининг 

замонавий талабларга жавоб бермаслиг каби иқтисодий, шунингдек, жамиятда 

педагогик касб нуфузининг камайиши билан боғлиқ ижтимоий-психологик муаммолар 

ўқитувчи меҳнатини фавқулодда психоэмоционал зўриқиш билан кечишига олиб 

келади. Кўпчилик хорижий тадқиқотчиларнинг илмий натижалари ҳам ўқитувчилик 

касбининг юқори срессогенлиги тўғрисидаги фикрларни тасдиқлайди. Шунингдек, 

меҳнат стажининг ортиб бориши билан, педагог кадрлар психологик ва жисмоний 

соғлиги кўрсаткичлари пасайиб бориб, уларда психологик деформациянинг “касбий 

сўниш синдроми” деб аталувчи турининг пайдо бўлиши кузатилади. “Касбий сўниш 

синдроми” термини 1974 йилда америкалик психолог Х. Дж. Фрайденбергер томонидан 

таклиф этилган. Касбий сўниш синдроми – бу касбий фаолияти жараёнида инсонда 

ривожланадиган ҳиссий ва жисмоний ҳолдан тойиш, одамлардан бегоналашиш, 

шунингдек, профессионал режалар ва умидларнинг йўқолиши билан намоён бўладиган 

инсоннинг ўзига хос психологик ҳолати. Махсус адабиётларда ушбу психологик 

феноменнинг бир неча турли таърифлари келтирилган [4, Б. 6-13]. Ўқитувчилик 

фаолияти билан шуғулланувчи инсонларда бу ҳолат айниқса ёрқин намоён бўлади. 

Педагог характеридаги ушбу салбий ўзгаришлар унинг касбий фаолиятига халақит 

беради, ўзаро мулоқотини қийинлаштиради [5, Б. 83-86]. Бугунги кунда педагог-кадрлар 

орасида ўз касбини моҳир устаси сифатида фаолият кўрсатиб келаётган шахслар 

қаторида касбидан зерикиш, совиш ҳолатлари ҳам учраб туриши сўнги вақтларда 

кўплаб ижтимоий фан вакиллари эътиборини ўзига жалб этиб келмоқда. Ваҳоланки, 

педагогик кадрларда касбий сўниш синдромининг вужудга келишини олдини 

олишнинг эффектив чораларини излаш замонавий психологик-педагогик назария ва 

амалиётининг муҳим вазифаси бўлиб ҳисобланади.  

Бугунги кунда замонавий таълим тизими педагогик жараёнга инновацион 

технологияларни фаол қўллаш орқали характерланади. Бу жараёнда педагогларнинг 

тизимли янгиланишларни қабул қилишга психологик жиҳатдан тайёрлиги энг муҳим 

шартлардан бири бўлиб ҳисобланади. Ушбу масалани тадқиқ қилиш доирасида Термиз 

давлат университети Ахборот технологиялари факультети педагог ходимларининг ўз-

ўзини касбий ривожлантиришга бўлган муносабатини аниқлаш мақсадида ўтказилган 

статистик сўров натижалари қуйидаги жадвалда ўз аксини топган (1-жадвал). Ушбу 

сўров иштрокчилари ўз муносабатларини билдиришда қуйидаги мезонга асосландилар: 

жадвалда келтирилган мулоҳазаларнинг ўзларига тааллуқлилик даражасини балл 

кўринишида ифодаладилар (5 - ушбу мулоҳаза сизнинг фикрингизга тўлиқ мос келади; 

4 – деярли мос келади; 3 - ҳам ха, ҳам йўқ; 2 – хадан кўра йўқ; 1 - мос келмайди). 

1-жадвал 

Педагог ходимларнинг ўз-ўзини касбий ривожлантиришга бўлган 

муносабати 

№ 
Баллар (%) Педагогнинг ўз-ўзини касбий ривожлантиришга муносабати 

белгилари 1 2 3 4 5 

1 2,5 7,5 12,5 37,5 40 Мен ўзимни ўрганишга интиламан 
2 2,5 0 32,5 37,5 27,5 Қанчалик банд бўлмайин, ривожланиш учун вақт топаман 
3 10 12,5 27,5 32,5 17,5 Пайдо бўлган тўсиқлар менинг фаолиятимни рағбатлантиради 

4 15 10 22,5 27,5 25 
Мен тескари алоқа излайман, чунки бу менга ўзимни билиш ва 
баҳолашга ёрдам беради 

5 0 7,5 30 32,5 30 
Мен ўз фаолиятим ҳақида фикр юритаман, бунга алоҳида вақт 
ажратаман 

6 2,5 2,5 22,5 25 42,5 Мен ҳис-туйғуларимни ва тажрибаларимни таҳлил қиламан 
7 0 2,5 27,5 47,5 22,5 Мен кўп ўқийман 
8 2,5 5 15 37,5 40 Мени қизиқтирган масалаларни кенг муҳокама қиламан. 
9 2,5 2,5 12,5 30 52,5 Мен ўз қобилиятларимга ишонаман 

10 2,5 0 17,5 40 40 Мен очиқроқ инсон бўлишга интиламан 
11 0 5 47,5 27,5 20 Атрофимдаги одамларнинг менга таъсирини биламан 

12 5 2,5 10 30 52,5 
Мен ўз касбий ривожланишимни бошқараман ва ижобий 
натижаларга эришаман 

13 0 2,5 10 22,5 65 Мен янги нарсаларни ўрганишни ёқтираман 
14 2,5 5 22,5 37,5 47,5 Масъулиятнинг ортиши мени чўчитмайди 

  

Жадвалда келтирилган рақамларни умумлаштириб, қуйидагилар хулосаларга эга 

бўлдик: ўзини ўрганишга интилувчи, ўзгалар билан фаол мулоқотга киришишга 

ҳаракат қилувчи респондентлар 77-80 фоизни, доимо ўз устида ишлашга вақт 

ажратувчи, кўп мутоала қилувчи, касбий тажрибаларини таҳлил қилувчи ва 

янгиликларни қўллаб-қувватловчилар 65-67 фоизни, ўз қобилиятларига ишонувчи, ўз 

касбий ривожланишини бошқарувчи, масъулиятнинг ортиб боришидан чўчимайман 

деб ҳисобловчи педагоглар 82-85 фоизни ташкил этди. Шу билан бирга, 50 фоиз 

ўқитувчилар иш жараёнида юзага келувчи тўсиқлар касбий фаолиятларига салбий 

таъсир кўрсатишини, 47-52 фоизи атрофдаги муҳитнинг таъсирини сезмасликларини, 

тескари алоқа изламасликларини билдирдилар. Бу катта нисбат эканлигини тан 

олишимиз керак. Шунингдек, маъсулиятнинг ортишига, янгиликларга бефарқ, ўз 

устида етарли даражада ишламайдиган, ўз қобилиятига, ижобий натижаларга 

ишонмайдиган ходимларнинг кичик фоизда бўлса-да, мавжудлиги бу борадаги 

муаммоларнинг долзарблигини тасдиқлайди. Бошқа томонидан, педагог шахсининг 

ижодий потенциалини фаоллаштирувчи инновацион фаолиятнинг ўзи касбий сўниш 

синдромининг вужудга келишини олдини олувчи муҳим омил сифатида хизмат қилиши 

мумкин. Бизнинг фикримизча, ушбу номутаносибликни бартараф этишнинг йўли - ҳам 

педагогик кадрларни инновацион фаолиятда психологик қўллаб-қувватлаш 

муаммосини ҳал этувчи, ҳам эмоционал сўнишнинг олдини олувчи профилактик 

чоралар ишлаб чиқишдан иборат. 

Хулоса. Олий таълим педагог кадрларининг инновацион фаолиятида юзага 

келувчи муаммоларни бартараф этишда ўқитувчиларнинг ўз-ўзини ривожлантириш, 

шахсий ва касбий ўсишга интилувчанликларини мотивациялаш, уларнинг инновацион 

фаолиятдаги ижодий потенциалини фаоллаштиришга қаратилган махсус методик, 

психологик-педагогик дастурларларнинг яратилиши мақсадга мувофиқ. Қуйида 

келтирилган илмий-услубий вазифалар олий таълим муассасаси ўқитувчисининг 

инновацион фаолияти муваффақиятини таъминловчи омиллар сифатида эътироф 

этилиши мумкин:  

• олий таълим муассасалари педагог кадарлари амалга оширувчи инновацион 

фаолиятнинг ўзига хос хусусиятларини аниқлаш;  

• олий таълим муассасалари педагог кадрлари психологик-педагогик қўллаб-

қувватлашнинг моҳияти, таркиби ва вазифаларини тавсифлаш;  

• олий таълим муассасалари педагог кадарлари инновацион фаолиятини 

психологик-педагогик қўллаб-қувватлаш моделини ишлаб чиқиш ва асослаш;  

• олий таълим муассасалари педагог кадарлари инновацион фаолиятини ва 

психологик-педагогик қўллаб-қувватлашнинг асосий йўналишларини ишлаб чиқиш ва 

асослаш;  

• олий таълим муассасалари педагог кадарларининг муваффақиятли 

инновацион фаолиятини таъминловчи воситалар мажмуасини(шакл, усул, 

технологилар) ишлаб чиқиш ва амалиётга татбиқ этиш. 

Олий таълим педагог кадрларининг инновацион потенциалини ривожлантириш 

муаммоси мураккаб ва кўп қиррали бўлиб, ижтимоий, сиёсий ва иқтисодий ва жамият 

ҳаётидаги ўгаришлар билан чамбарчас боғлиқ. Юқоридаги вазифаларнинг бажарилиши 

тез ўзгарувчан ва ижтимоий буюртмага очиқ таълим тизими муҳитида ўз-ўзини 

ривожлантиришга тайёр, ўз профессионал бурчини, касбий фаолиятини муҳим 

приоритет сифатида қабул қилувчи, доимий қайта тайёргарликка ва янгиланишга 

тайёр турувчи бугунги кун педагогини тарбиялашга хизмат қилади. 

